
vátryggingafélagið X v/ ábyrgðartryggingar verslunarmiðstöðvar.

Ekið á keðju sem lokaði akstursleið að bifreiðastæðum við verslunarmiðstöð.

Gögn.
63. Málskot, móttekið 18.3.2011, ásamt fylgigögnum.
64. Bréf X, dags 1.4.2011.

Málsatvik.
Þann 26.12.2010 um kl. 16.30 ók M bifreið sinni, A, inn á akstursleið að bifreiðastæðum 
við verslunarmiðstöð V.  Rakst þá A á keðju sem hafði verið strengd fyrir akstursleiðina.  
Nokkrar skemmdir urðu á framenda A.  Þegar atvikið átti sér stað mun hafa verið 
rigning og rökkur.

M kvaðst hafa komið að V og ekkert séð framundan.  Hún kvaðst enga bíla hafa séð til 
hliðar og haft á orði við dóttur sína, sem var farþegi, að það hljóti að vera lokað í V.  Í 
sömu andrá kvaðst hún hafa heyrt mikinn hvell.  Kom þá í ljós að A hafði rekist á 
fyrrgreinda keðju.

M hefur krafist bóta úr ábyrgðartryggingu V hjá vátryggingafélaginu X vegna þess tjóns 
sem varð á A.  X hefur hafnað bótaskyldu.

Álit.
Af fyrirliggjandi ljósmyndum má sjá að á keðjuna hafa verið festir þrír gulir borðar, einn 
fyrir um miðja keðjuna og tveir til sitt hvorrar hliðar og að þeir borðar hafi verið í 
námunda við sitt hvora brún akleiðarinnar þegar keðjan var strengd yfir hana.  Þá má 
ennfremur ráða að keðjan hafi verið í svipaðri hæð frá jörðu og númeraplatan á A.  Ætla 
verður að keðjan hafi ekki átt að dyljast ökumönnum ef sýnd er eðlileg aðgæsla.  Verður 
því að telja ósannað að tjónið verði rakið til vanbúnaðar keðjunnar eða annarra atvika 
sem V ber ábyrgð á.  Tjónið telst því ekki bótaskylt úr ábyrgðartryggingu V hjá X.

Niðurstaða.
Tjón M vegna skemmda á A bætist ekki úr ábyrgðartryggingu V hjá X.

Reykjavík,  19. apríl 2011.

Rúnar Guðmundsson hdl.

Valgeir Pálsson hrl. Jón Magnússon hrl.


